
         Ushbu maqolada  “Buxoro Shashmaqomi” yosh avlodni ma’naviy-ma’rifiy rivojlantirishda 

muhim omil sifatida xizmat qilishi, maqom va maqom yo‘lidagi asarlarni ta’lim tizimiga kiritish, yoshlar 

tarbiyasida  maqom san’atidan foydalanishning ahamiyati haqida  fikr yuritilgan. 

В данной статье рассматривается роль “Бухарского Шашмакома” как важного фактора 

повышения духовно-образовательного уровня молодого поколения, вопросы использование 

произведений макомов в системе образование.  

      This article examines the role of the national art of maqom as an important factor in raising the 

spiritual and educational level of the younger generation, and the use of maqom works in the education 

system. 

Hozirgi musiqa ta’lim-tarbiyasi tizimi o‘zida Shashmaqomni uzok o‘tmishdan san’at sifatida 

o‘rganilib, tadqiq etilib kelinayotganligi, musiqa maktablari an’analari,  ilg‘or  amaliy tajribalar maxsuli 

sifatida  takomillashayotganligi bilan ahamiyatlidir. Ayniqsa, Mustaqillik yillarida  o‘zbek milliy maqom 

san’atining noyob namunalarini keng targ‘ib etish, uni asrab-avaylash va rivojlantirish, yosh avlod qalbida 

milliy mumtoz san’atimizga  hurmat va e’tibor tuyg‘ularini kamol toptirishda O‘zbekiston Respublikasi 

Prezidentining 2017-yil 17-noyabrdagi “O‘zbek milliy maqom san’atini yanada rivojlantirish chora tadbirlari 

to‘g‘risida” gi PQ-3391-sonli  Qarorda “Xalqimiz, xususan  yosh avlodni maqom san’ati bilan keng 

tanishtirish orqali ularda milliy o‘zlikni anglash tuyg‘usi yuksak badiiy-estetik did va tafakkurni kamol  

toptirish”  vazifasi  qo‘yildi [1].  

Qarorga binoan,   Shaxrisabz  shahrida  2018  yilning 6-10-sentabr kunlari o‘tkazilgan  Xalqaro 

maqom san’ati anjumani  katta ahamiyatga ega bo‘ldi. Prezidentimizning  Xalqaro Maqom san’ati anjumani 

ochilish marosimida so‘zlagan nutqida:  “Maqom ohanglari, maqom ruhi va  falsafasi har bir inson qalbidan, 

avvalo, unib-o‘sib kelayotgan  yosh avlodimizning ongi va yuragidan  chuqur joy olishi uchun bor 

imkoniyatlarimizni  safarbar etishimiz  zarur” ekanligi alohida  ta’kidlanib,  “Agar biz asl, haqiqiy san’atni 

bilmoqchi, o‘rganmoqchi bo‘lsak, avvalo mumtoz maqom san’atini bilishimiz, o‘rganishimiz kerak”.  “Agar 

biz san’atni, madaniyatni ko‘tarmoqchi bo‘lsak, avvalo, mumtoz maqom san’atini ko‘tarishimiz kerak” ligi  

alohida  e’tirof etildi [2]. 

Har bir xalqning o‘zi uchun e’zozli, qimmatli bo‘lgan ma’naviy boyliklari,  musiqiy qadriyatlari 

mavjud.  Bular asrlar davomida avloddan-avlodga o‘tib kelgan, hozirgi kunda ham o‘zining ahamiyati va 

mohiyati, qadrini yo‘qotmagan, shu xalqning iftixor manbayiga aylangan durdonalaridir. Milliy maqom 

asarlari  kishilar ma’naviy- ma’rifiy va axloqiy  olamining shakllanishi va rivojlanishida,  ularning 

ma’naviyatini  kamol topishida  bebaho badiiy qimmatga ega bo‘lgan    qadriyatlardan biridir. Bu qadriyat 

inson faoliyati, tafakkurining  yuksak cho‘qqisi  hamda  badiiy ijodkorligining mahsulidir. 

Tarixiy ma’naviy meros sanalmish  “Qobusnoma” asarida ta’lim-tarbiya masalalariga  alohida e’tibor 

berilgan. Shogirdlarga musiqa ta’lim-tarbiyasi, uning ijtimoiy hayotdagi ahamiyati haqida qimmatli 

mulohazalar  bayon etilgan. Jumladan, asarda  “... Agar hofiz bo‘lsang, xushfe’l, quvnoq bo‘l, hammavaqt 

o‘zingni toza tut, sendan yoqimli hid kelib tursin, shirinso‘z bo‘l, o‘z ishingga mashg‘ul bo‘l. Qo‘polso‘z, 

qovog‘i soliq bo‘lmagil, hamma vaqt og‘ir yo‘l (maqom) larni  chalaverma va hamma vaqt yengil kuylarni 

ham chalaverma, negaki odamlarning hammasi bir xilda emas, tabiatlari ham bir-biriga muvofiq emas...” [3, 

114-115].  

Shashmaqom  XVIII  asr  o‘rtalarida Buxoroda saroy kasbiy musiqachilari va musiqashunos olimlari 

tomonidan olti maqomdan iborat turkum tarzida ifoda topganligi uchun “Buxoro Shashmakomi”, deb 

yuritiladi. U kasbiy-ustozona musiqa namunasi bo‘lib, yirik hajmga ega, murakkab tuzilishli, umumiy soni  

250 dan ziyod ashula, cholg‘u asarlarni  o‘z ichiga olgan tizimli  musiqiy  majmuadir. 

Mang‘it  amirlari davrida Buxoroda ilm-fan, madaniyat va san’at, me’morchilik, xattotlik, 

hunarmandchilikning rivojlanishida sulola vakillarining ibratli ishlari muhim ahamiyat kasb etgan. 

Musiqashunos olim Otanazar Matyoqubov o‘zining “Maqomot” kitobida Amir Muzaffarxon, Amir 

Abdulahadxon va Amir Olimxonlarning sozparvarligi va ularning musiqa san’atiga ixlosi baland 

bo‘lganligini ta’kidlab, Amir Muzaffarxonning malakali  maqomxon, hofiz va sozandalar tayyorlash 

maqsadida Buxoroda maxsus Shashmaqom maktabini tashkil etganligini aytib o‘tadi [4, 58]. 

Professor Fayzulla To‘rayevning  yozishicha;  “Said Olimxon ham ota-bobolari singari soz san’atiga, 

hofizu mutriblarning iste’dod va qobiliyatlariga befarq bo‘lmagan. U o‘tmish ajdodlari kabi o‘z saroyida 

maqomxon ustozlarni  to‘plab, Shashmaqomni mukammallashtirish va uni asrab-avaylab, keyingi avlod 

vakillariga yetkazishga alohida e’tibor bergan [5,17]. 

      Shogird “Shashmaqom”ning cholg‘u va aytim yo‘llarini puxta o‘zlashtirishi uchun  turkumning 

tuzilishi, tarkibi, usul xususiyatlarini ham bilishi muhim bo‘lgan.  

Maqomlarning cholg‘u bo‘limlarida bir xil nom bilan ataladigan cholg‘u  qismlari  bo‘lib, ularning 

ohanglari turlicha bo‘lsa-da, doyra usullari bir  xildir. Ular “Tasnif”, “Tarje”, “Gardun”, “Muxammas” va 

“Saqil” mashhurdir. 

Shashmaqomning ashula bo‘limi sho‘balari ham bastakorlik san’ati  an’analari mahsuli sifatida 

yuzaga kelgan. Shashmaqomning deyarli hamma cholg‘u yo‘llari peshrav  ohanglaridan tuzilgan. Peshrav 

yo‘llarini tinglab ko‘rilsa, pastga pog‘onama  - pog‘ona harakat qilayotgan peshrav tuzilmalarining ichida 

ohang yuqoriga  harakat qilishini va kuyni tashkil etadigan xonalar yuzaga kelishini  ajratib olish mumkin.  

        “Naqsh” - bu atama bezak ma’nosinida ishlatiladi va  shashmaqomning nasr deyilgan 

sho‘balariga moslanib bastalanadi. Naqshlar   yengilroq ashula bo‘lib, murakkab va vazminroq ijro etiladigan 

nasr  sho‘balariga ulanib aytiladi. Naqshlar taronalardan kuy tuzilishi jihatdan boshqa ashula yo‘llaridan 

ajralib turadi. Endi taronalar shakliga  kelsak, o‘tmishda ular to‘rtlik, ya’ni ruboyi she’rlarni va shu she’rlarga  

mos kichik shakldagi ashulalarni ifodalagan.    

       “Sarahbor” – “Sar” - tojikcha bosh, “axbor” - arabcha xabar so‘zining  ko‘pligi, ya’ni ashula 

turkumlari tuzilishidan darak beruvchi bosh  ashula yo‘li, qisqasi, ashula bo‘limining bosh mavzusi 

ma’nosidir. Olti  maqomning har birida ular maqomlar nomi bilan qo‘shib, sarahbori Buzruk,  saraxbori 

Rost, saraxbori Navo, saraxbori Dugoh, saraxbori Segoh va  sarahbori Iroq  deb nomlanadi. 

“Talqin” - nomi sho‘balar Iroqdan tashqari hamma maqomlarda  uchraydi va talqini Uzzol, talqini 

Ushshoq, talqini  Bayot, talqini  Chorgoh, talqini Segoh,  deb yuritiladi. Talqin  yo‘llari Uzzol, Ushshoq, 

Bayot,  Chorgoh, Segoh, Nasr va Ufar yo‘llari bilan hamohang va bu sho‘ba qismlari  bir-birining ritmik 

variantlaridir. Ularning taronalari esa,  Saraxborlardagi kabi vazifani bajaradi. 

       “Nasr” - ko‘mak, zafar ma’nosida ular Shashmaqomda   o‘n to‘rttadir. Ular:  Buzrukda – 

Nasrulloyi, nasri Uzzol, Rostda – nasri Ushshoq, Navro‘zi  sabo, Navoda – nasri bayot, Orazi navo, Husayniy 

Dugoh, Segohda - nasri Segoh, Navro‘zi Xoro, Navro‘zi ajam, Iroqda- Muxayyari Iroq bo‘lib, Ular 6/4 takt 

o‘lchovidagi doira usulida ijro etiladi. 

  “Ufar” – maqomlarning yakunlovchi qismi bo‘lib, sho‘xroq doira usulida ijro etiladi. Har bir 

maqomning sho‘balari va ularning taronalari turkum tarzida ijro qilinib, Ufar bilan tamomlanadi va oxiri 

suporish (ya’ni topshirish ma’nosida) bilan tamomlanadi. Bu suporishlar sarahborlarning ashula boshidagi  

jumlalaridir. Suporish turkumni sarahborga  uzatadi va u bilan yakunlanadi. 

       Maqom tarixiga oid  maxsus adabiyotlarda bitilishicha:  “Maqom va maqom yo‘lidagi asarlarni 

ta’lim tizimiga kiritish masalasi, ayniqsa,  jadidlarning diqqat markazida bo‘lgan. Musiqiy - ma’rifiy 

faoliyatning namunasi sifatida Abdurauf Fitrat 1921-yil 10-avgustda  Buxoro hukumati farmoni bilan 1-

Sharq musiqa maktabini tashkil etdi. Bu maktabda bolalarning musiqiy ta’limi saboqlari og‘zaki musiqa-

pedagogikasiga mansub-an’anaviy uslubda olib borilar edi. Musiqa maktabida Ota Jalol, Ota G‘iyos, Domla 

Xalim Ibodov, Usto Shodi, Xoji Abduraxmon kabi ustozlar maqom va maqom yo‘lidagi kuy-ashulalarni, 

ularning usullarini yosh talabalarga o‘rgatishar edi. Mashhur xofiz-sozandalar maktabda murabbiy sifatida 

faoliyat ko‘rsatib, o‘zlarining musiqiy-ijrochilik faoliyatlarini pedagogik ishlari bilan uyg‘un holda amalga 

oshirishgan. Shu tariqa maqom ijrochiligi,  milliy musiqamiz targ‘iboti, shogirdlar tayyorlash vazifalari, 

ustozu-shogird an’analarida  davom etdi. Sh. Soxibov, F. Shaxobov. M. Ashrafiy, M.Burxonov singari 

bo‘lgusi katta san’atkorlar bu yerda talim olishib, kelajakda ustoz - sanatkor darajasiga erishdilar. 

    “Ustoz-shogird” an’analari  qadriyat sifatida-yoshlarda hofiz va sozandachilik  kasbiy mahoratini  

tarbiyalash, ularning ma’naviy-ma’rifiy saviyasini oshirish, izlanish, ijod qilish, muhimi har tomonlama 

yetuk shaxsni shakllantirishda  o‘ziga xos  tarbiyaviy ta’sir ko‘rsatishi bilan ahamiyat kasb etgan. Yana bir 

jihati shundaki, “Ustoz-shogird” likda  ta’lim oluvchining  o‘z qobiliyat, imkoniyatlariga ishonchi, irodaviy 

sifatlari shakllanishi, qolaversa shogirdning  ijtimoiy faolligi ustozlar nazoratida bo‘lgan. 

 Kasbiy musiqa ta’limi usuliyatida shogirdlikka qabul qilishning o‘ziga  xos  qoida-tartiblari  bo‘lgan.  

Jumladan,  balog‘atga  yetmagan o‘smirni shogirdlikka qabul kilishmagan, shogirdlarning hatti-harakati, 

yurish-turishi, axloq-odobi ustozi tomonidan nazorat qilib borilgan. Binobarin, xalq orasida Shashmaqom 

musiqasini targ‘ibot etish, undan saboq berish mas’uliyati  nihoyatda  katta bo‘lgan. Levicha xofizga - Ota 

Jalol, Shohnazar Sohibovga – Levi  Boboxonov, Muxtor Ashrafiy, Mutal Burxonov, Ma’rufjon 

Toshpo‘latov, Tolibjon Sodiqovlarga - Domla Halim  Ibodov ustozlik qilishgan. Shu tariqa ustoz-shogirdlik  

an’analari keyingi avlod vakillari tomonidan davom ettirilib rivojlantirildi. 

Buxoro maqom maktabida shogirdlarning imkoniyat va salohiyatlariga qarab Shashmaqomning  

“Nasr” va “Mushkulot” qismlari chuqur o‘rgatilar edi.  Shu bois, o‘sha davrlarda  aksariyat shogirdlar 

makomlarning alohida shu’balarini mohir ijrochisiga aylangan edilar. Jumladan, Usta  Shodi  Shashmakomni 

ustozi Ota Jaloldan o‘rganib doira va nay sozlarida ijro etgani, shuningdek xalq orasida maqomlarning 

murakkab sho‘balaridan – Saraxborlarni, ayniqsa zo‘r mahorat bilan kuylashi bilan mashhur edi. Domla 

Halimni esa xalq asosan maqom Savtlarini mohir ijrochisi  sifatida  e’zozlagan. 

 Maqomlar asosan og‘zaki, ananaviy  tarzda,  ustozdan  shogirdga o‘tib, yashab keldi.  Shogirdlar o‘z 

ustozlari ijrosidagi maqom namunalarini xotiralariga  saklab, amaliy ijrolar jarayonida o‘rganib kelganlar,  

ularni ijodiy  o‘zlashtirganlar. 

Albatta,  o‘z davrida  Sharq olimlari tomonidan o‘ziga xos  musiqiy  nota yozuvi yo‘llari ixtiro etilgan, 

birok, ular amaliyotda keng joriy  bo‘lmaganligi bois,  XX asr  boshlarida maqomlarni besh chiziqli nota 

tizimi asosida yozib  olish ishlari  muhim  axamiyat kasb etdi  va  bu ish bir necha bor amalga oshirildi. 

1924-yilda  Abdurauf Fitrat tashabbusi bilan  Ota Jalol Nosir, Ota G‘iyos Abdug‘anilar  etnograf  

Viktor  Uspenskiy  bilan hamkorlikda “Buxoro Shashmaqomi” ni ilk bor notaga olishdi. Akademik Yunus 

Rajabiy   ulkan ma’naviy xazina bo‘lmish “Shashmaqom” turkumini va  “Farg‘ona – Toshkent” maqom 

yo‘llarini nota yozuvlariga muhrlab, XX - asrning 50- yillari  va 60-70- yillari davomida bosmadan chiqardi.  

 Buxoro  maktabi  an’analarini  davom ettirgan san’atkorlar Boboqul Fayzullayev, Shonazar Sohibov, 

Fazliddin Shaxobovlar ham xamkorlikda  1950-yilda "Buxoro  Shashmaqomi" ning mukammal nusxasini 

notaga ko‘chirishga muyassar bo‘lishdi. “Buxoro Shashmakomi” ning  nota  yozuviga olinishi yurtimiz  

musika madaniyati  tarixida muhim voqea  sifatida qayd etilib,  xalkimizni o‘lmas ma’naviy boyligiga 

aylandi va  kelajak avlod o‘rganishi, o‘zlashtirishi va ustoz-shogirdlik an’analrini yanada rivojlantirish uchun  

meros bo‘lib  qoldi. 

Buxorolik  taniqli  xofiz, sozandalar shogird  tayyorlash barobarida  o‘z  farzandlarining milliy merosni 

o‘zlashtirishlariga,  musiqiy  ta’lim - tarbiyasiga xam jonbozlik ko‘rsatishgan. Gabriel xofiz o‘g‘li - Soson 

Benyaminovga, ustod Domla Xalim o‘g‘li Olim Xalimovga, Shohnazar Sohibov o‘g‘li – Telman  Sohibovga 

ustozlik qilishgan. 

Xalq kuylari va “Shashmaqom” shu’balari ustozdan-shogirdga ogzaki tarzda o‘rgatilib kelinganligi 

bois har bir xofiz maqomlarni el orasida kengroq yoyish, ularga yanada umrboqiylik bag‘ishlash maqsadida 

shogirdlar tayyorlash  ishi bilan shug‘ullangan. Ustozlar kasbiy musiqa ta’limi usuliyoti maktabi  mansub 

bo‘lajak sozanda-xofizlarga  saboq berishda  san’atkor odobi  me’yorlarini, mezonlarini singdirishda 

qimmatli tavsiyalardan foydalanishgan. Sozanda Haydar Musayev o‘zining shogirdlik davrlarini eslab, 

shunday aytgan edi : “Men musiqa maktabida Levichadan ta’lim olishda ko‘pincha uning uyida bo‘lar edim. 

Onam axtarib kelganlarida meni doim shu yerdan topardi.  Levicha shogirdlarining malakasini oshirmok 

uchun ularni bazmlarga olib borardi.  U tanbur chertib, biz  unga jo‘r bo‘lardik” [6,75-76].  

Xalq musiqasi ta’lim-tarbiya tizimidan asta-sekin olib tashlangan o‘tgan asr davrida  ham  musiqa 

ijrochiligida  ustoz-shogirdlik an’anasi tor doirada bo‘lsa- da  davom ettirildi. 

Mamlakatimiz mustaqillikka erishgandan keyin barcha sohalar  qatori musiqa madaniyatida ham juda 

katta o‘zgarishlar yuz berdi. O‘rta Osiyoning eng qadimiy xalqlaridan bo‘lgan o‘zbek xalqi madaniyati va 

ma’naviyati tarixini uning tarkibiy qismi bo‘lmish musiqa madaniyati tarixini o‘rganishga alohida e’tibor 

berila boshlandi. Endilikda “Ustoz-shogird” an’anasi yoshlarda ijodiy izlanishni vujudga keltirishi, musiqiy-

pedagogik va  badiiy ijrochilik  jarayonida ularning individual xususiyatlarini inobatga olgan holda 

yondashishi, shogirddagi musiqiy iqtidorni yanada rivojlantirish uchun  qulay shart-sharoitlar va 

imkoniyatlarni  yaratishi bilan ahamiyatlidir. 

Milliy musiqiy tarbiya xalq nomi uning tarixi, qadriyatlari  bilan chambarchas bog‘liq. O‘tmish 

musiqiy-pedagogik meros va an’analar yoshlar tarbiyasi uchun muhim vosita bo‘lib xizmat qiladi. Ta’lim 

muassasalarida  milliy musiqiy tarbiyani samarali tashkil etishda  “Ustoz-shogird” an’analari muhim  

sanaladi.  

Respublikamizda  milliy musiqa, maqom san’ati ilmi va amaliyotini rivojlantirish maqsadida ta’lim 

tizimining barcha bo‘g‘inlaridagi  muassasalarining o‘quv rejasiga “An’anaviy xonandalik va sozandalik” 

fanlarining kiritilganligi ustoz-shogird qadriyatlarini zamonaviy sharoitda yanada takomillashtirishga keng 

imkoniyatlar berdi. 

Umumta’lim  maktablari musiqa madaniyati darslarida  milliy maqom san’ati  asoslarini o‘rgatish 

zamonaviy ta’limning asosiy vazifalaridan biridir. Musiqa madaniyati  ta’limi dasturida  bunga alohida 

e’tibor qaratilgan.  Musika madaniyati fanidan 6-sinf darsligida “Shashmaqom-mumtoz musiqamiz asosi” 

mavzuida tinglash uchun “Tasnifi  Buzruk”  kuyi  tavsiya etiladi.  Yettinchi  sinf darsligida  2- chorak 1-

mavzu-Maqom tushunchasi. Shashmaqom,  2- mavzu - Shashmaqomning cholg‘u (mushkulot) va ashula 

(nasr)  bo‘limi berilgan bo‘lib, musiqa tinglashda “Nasrulloiy” maqom aytim yo‘lini tinglash tavsiya etiladi. 

Musiqa  savodxonligida  “Ota Jalol  Nosirov” hayoti va ijodi o‘rganiladi [7, 39]. 

Xullas, qadimiy o‘zbek milliy musiqa madaniyati gultoji bo‘lmish “Buxoro Shashmaqomi” san’ati va 

ilmi  bilan asrlar  davomida  maxsus shug‘ullanuvchi kasbiy musiqa maktablari  shakllangan, rivojlangan  

hamda takomillashib kelgan. Ko‘p asrlik tarixga ega bo‘lgan ushbu  babaho xazinadan  yosh avlodni 

ma’naviy-ma’rifiy rivojlantirishda muhim omil sifatida foydalanish hamisha dolzarb bo‘lib qolaveradi. 

